
Pargo sämmilij vuoigâdvuođâi turvim oovdân juátkoo 
 

Kuullâm ive ääigi sämmiliih já sämikielah láá piäggám ennuv väldikode tääsist. Siärvádâhsavâstâlmist láá 
smiettâm, maid mij tiettip sämmilijn já säämi almug historjást. Sämmilij já Disney ohtsâšpargo Jikŋon II 
(Frozen II) –elleekove valmâštâlmist lâi pälgisliäkkoo, já ton keežild eereeb iärrás elleekove rahtui 
tavesämikielân. Moonnâm ive onnum OA algâalmugij kielâi ive juhluu meiddei YLE miärádâssáin dubbađ 
oosijd Muumileehi-rááiđust puoh kuulmâ Suomâst sarnum sämikielân. 

Siämmást mij tiettip, ete maaŋgah sämmiliih láá monâttâm jieijâs suuvâ kielâ. Sämikielâliih palvâlusah láá 
finniimist tuše rájálávt, meiddei päikkikuávlust. Päikkikuávlu ulguubeln palvâlusah láá tiäđust-uv vala 
käržibeh, veikâ maaŋgah sämmiliih ääsih tääl eres kuávluin Suomâst. Moonnâm ive OA 
olmoošvuoigâdvuotâkomitea keejâi, ete Suomâ lii rikkom siiviil- já pooliitlij vuoigâdvuođâi kyeskee 
almossopâmuš ääšist, mii kuoskâi ive 2015 sämitiggevaaljâid. Vala lii pargo toos, ete sämmilij kielâlijd 
vuoigâdvuođâid já vuoigâdvuođâid algâaalmugin puáhtá turviđ. 

Haldâttâs lii ohjelmstis vuálgám tast, ete tot kunnijât já oovded puoh sämmilij já sämijuávhui kielâlij já 
kulttuurlij vuoigâdvuođâi olášum almugijkoskâsijd sopâmušâid huámášumán vääldin. Haldâttâsohjelmist láá 
linjim maaŋgâid tooimâid. 

Pargo sämitiggelaavâ uđâsmittem oovdân juátkoo. Sämitiggelaahâ lii puárásmâm maaŋgâin osijnis. 
Almugijkoskâsâš rievtálâš ovdánem lii lamaš jotteel, mii jieijâs uásild tiäddud laavâ uđâsmittem táárbu. Lii 
tiäđust-uv velttimettum, ete sämmiliih pyehtih jiejah vaiguttiđ jieijâs kyeskee aašijd. 

Oovdeb haldâttâs algâttij valmâštâlmijd sämmilij tuotâvuotâ- já sovâdâttâmkomissio vuáđudem várás. 
Tááláš haldâttâs lii čonâsâm taan pargo juátkimân. Moonnâm čoovčâ pargo peesâi pyereest ovdâskulij, ko 
haldâttâs eehidškovlâ, sämitige čuákkim já nuorttâlij sijdâčuákkim kieđâvuššii jieijâs uásild oovtâst 
valmâštâllum mandaathammiittâs. Taan ive ulmen lii ovdániđ komissio noomâtmân já pargo aalgâtmân. 
Tuotâvuotâ- já sovâdâttâmkomissio pargo lii tehálâš máhđulâšvuotâ oppâđ eenâb historjást já toimâđ 
vijsásubbooht puátteevuođâst. 

Pyeri sämmilij aalmugpeivi puohháid! 

riehtiminister Anna-Maja Henriksson 

 
Sämmiliih láá aalmug neelji riijkâst já siämmást EU-kuávlu áinoo algâaalmug. Suomâ lii ohtâ staatâin, moi 
kuávloid sämmilij ärbivuáválávt aassâm Sämieennâm olá. Onne 6.2. sämmiliih juhloh jieijâs aalmugpeeivi. 
Ton peeivi ive 1917 Tave-enâmij sämmiliih soppii staatâraajij rasteldittee ohtsâšpargoost Ruándim 
sämičuákkimist. 

